
Vi les romanutdraget frå side 75–88 i Stormfulle høgder
I dette utdraget møter vi Catherine når ho vender tilbake til heimstaden Wuthering Heights etter eit fem veker langt opphald på Thrushcross Grange. Der har ho budd hjå den velståande Linton-familien, med barna Edgar og Isabella, og ho har særleg fått eit godt forhold til Edgar.

Før du startar å lese romanutdraget, skal du slå opp desse orda i ordboka og skrive ned kva dei tyder:

· uvørden
· byrgskap
· spradebasse

Medan vi les
Legg merke til kva som endrar seg ved Cathrine etter at ho vender tilbake til barndomsheimen.

Etter vi har lese – vi førebur oss til ein litterær samtale om romanutdraget
Oppgåvene under er meinte som ei førebuing til ein munnleg samtale om romanen. De kan arbeide to og to saman og svare på spørsmåla ved å skrive ned stikkord. Desse skal de bruke som utgangspunkt for å utforske teksten vidare i samtale med dei andre elevane i større grupper.

Samtaleoppgåver 

1. Catherine blir oppfatta annleis av omgjevnadene etter opphaldet på Thrushcross Grange. Kva er det som har endra seg, og kva er kanskje det same?

2. Kontrasten mellom Catherine og Heathcliff kjem til uttrykk på fleire vis i romanutdraget. Peik på korleis denne kontrasten mellom dei kjem til syne i teksten.

3. Kva slags maktforhold er det mellom Heathcliff og broren til Catherine, Hindley Earnshaw, og korleis kjem det til uttrykk i romanutdraget?

4. Utdraget tematiserer det å bli framande for kvarandre. Diskuter korleis dette kjem til syne gjennom møta mellom Catherine og Heathcliff.

5. Edgar Linton blir framstilt som ein rival til Heathcliff. Diskuter korleis rivaliseringa kjem til uttrykk i utdraget.

6. Heathcliff reagerer sterkt i fleire situasjonar. Korleis kan vi tolke reaksjonane hans, både når det gjeld det første møtet med Catherine og med Edgar Linton?

7. «Stolte menneske får sine eigne sorger til å spire» seier tenestekvinna til Heathcliff etter det første møtet med Catherine. Kvifor seier ho dette til Heathcliff, trur du?

8. Korleis responderer tenestekvinna på dei hatefulle utbrota til Heathcliff, og kva seier det om relasjonen deira? 

9. Tenestekvinna si stemme utgjer også forteljarstemma. Kva slags funksjon har kommentarane hennar, både det ho seier direkte i dialogen med Heathcliff og dei andre, men også dei indirekte vurderingane hennar? 

10. Møtet mellom gjestane frå Thrushcross Grange og vertane på Wuthering Heights er meir enn berre ei sosial hending. Kvifor er Hindley Earnshow så stressa for besøket? Kva seier dette møtet mellom familiane om både makt, klasse og tilhøyrsle? 

11. Catherine si klassetilhøyrsle er i rørsle, men gjeld det same for Heathcliff?

a. Diskuter kva slags moglegheiter og avgrensingar dei to har i liva sine.

b. Klassetilhøyrsle speler ei rolle i mange kjærleikshistorier, men speler det ei rolle i dagens samfunn? Diskuter og gje døme.

12. Stormfulle høgder er ikkje berre ei kjærleikshistorie, men også ei historie om dei mørke og destruktive kjenslene våre, vert det sagt. Korleis kjem desse kjenslene til uttrykk i romanutdraget vi har lese?

Ta utgangspunkt i spørsmåla ovanfor og gjennomfør ein litterær samtale i større grupper

Rammer for den munnlege samtalen
· Det er kvar sin gong til å starte med å svare på spørsmåla.
· Målet er at de skal byggje vidare på kvarande sine svar, utdjupe dei eller stille spørsmål, eller vere usamde og grunngje kvifor.
· Hugs å grunngje alle synspunkta de kjem med, og vis til teksten når de svarar 
· Ver ein aktiv deltakar i samtalen!

Skriveoppgåver

1: Skriv om møtet mellom Heathcliff og Catherine
Mot slutten av romanutdraget kjem det fram at Cathrine har klatra inn vindauget til rommet til Heathcliff. Kva som skjer mellom dei på rommet, får vi ikkje vite noko om, og hendinga vert berre kort omtala gjennom forteljarstemma til tenestekvinna. 

Skriveoppgåve
Skriv om møtet mellom Heathcliff og Catherine slik det blir opplevd av éin av dei. Vel om du vil skrive frå Heathcliff eller Catherine sitt perspektiv. Spel vidare på det du har fått vite om hovudpersonane i utdraget, og få fram tankar og kjensler, utan at du skriv dei rett ut. Korleis kan ein vise at ein er glad i nokon utan å seie det direkte? Bruk kroppsspråk, handlingar og indre tankar i skildringa di – og vis, ikkje fortel, kva som skjer mellom dei på rommet. 

2: Den moderne Heathcliff og Catherine
Klassetilhøyrsle speler ei sentral rolle i kjærleikshistoria mellom Heathcliff og Catherine. I denne oppgåva skal de samarbeide to og to saman om å skrive ei engasjerande scene i eit moderne skodespel.

Skriveoppgåve
Ta utgangspunkt i dei sosiale skiljelinjene vi kan finne i dagens samfunn, og skriv ei scene i eit skodespel som skildrar møtet mellom Heathcliff og Catherine. I scena møter dei kvarandre igjen etter lang tid frå kvarandre, og noko har endra seg mellom dei, dei er framande for kvarandre, men likevel nære. 

La handlinga utspele seg i moderne tid. Kva slags tidsmarkørar kan kome til syne i  dialogen og skodespelet? Korleis kan språk og handlingar seie noko om klassetilhøyrsle i tida vi lever i?

Førearbeid:
Før de startar på skrivearbeidet, bør de repetere kva som kjenneteiknar eit skodespel. Aktuelle omgrep de bør ha kontroll på, er: sidetekst, replikk, scenetilvising og undertekst. Tenk på korleis de kan spele på skodespelsjangeren sine moglegheiter til å formidle konflikten og kjærleiken mellom det unge paret.

Etterarbeid:
Når de har skrive ferdig teksten, kan de framføre skodespelscenene for kvarandre.

Munnleg refleksjon som avslutting
Avslutt arbeidet med å reflektere munnleg over kvifor den vanskelege eller ulovlege kjærleiken ofte blir løfta fram som den mest spennande i litteraturen og i serie- og filmverda. Kom med døme på dagsaktuelle romanar, seriar og filmar som løftar fram tilsvarande kjærleikshistorier som den i Stormfulle høgder. 

3) Skriveoppgåve om musikk, kjærleik og tolking
Både Kate Bush og Charli XCX har skrive musikk til Stormfulle høgder. Sistnemnde har skrive det offisielle albumet til filmen Wuthering heights (2026). 

Sjå begge musikkvideoane saman i klasserommet før de ser nærare på samtale- og skriveoppgåvene.

Kate Bush (1978) Wuthering Heights
Charli XCX (2026) Chains of Love

Samtalespørsmål i tilknyting til Charli XCX sitt album
Charli XCX fortel om kvifor ho bestemte seg for å lage eit heilt album til filmen Wuthering Heights: «Eg ville dykke ned i ei rolle, inn i ei verd som kjendest uomtvisteleg rå, vill, seksuell, gotisk, britisk, plaga og full av verkelege setningar, teiknsetjing og grammatikk.» (RETROPOP Magazine, 2025). 
 
Kvifor trur de ho nemner «verkelege setningar, teiknsetjing og grammatikk»?

Samtaleoppgåver 
· Kva er den største forskjellen mellom musikkvideoane?
· Kva video opplever du som mest intens, og kvifor?
· Korleis skil måtane Kate Bush og Charli XCX opptrer på i videoane, seg frå kvarandre?
· Kva tidsmarkørar finn de i musikkvideoane?

Oppdrag 3
a) Set om begge songtekstane til nynorsk. Bruk nynorskboka aktivt når du arbeider med tekstane. Nyttige lenkjer til arbeidet: 
https://ordbokene.no/
https://lexin.oslomet.no/#/

b) Studer begge songtekstane. Vel deg deretter ut ein av tekstane, og skriv ein heilskapleg tekst om korleis tekstforfattaren brukar språklege bilete for å skildre kjærleik. Vurder dei språklege bileta, og sei kor godt du meiner dei formidlar kjensla. Avslutt teksten med å forklare korleis songteksten kan knytast til forholdet mellom Heathcliff og Catherine i Stormfulle høgder. Vis til konkrete tekstdøme frå songteksten som støttar tolkinga di. 

Avsluttingssitat
«Den store tanken min ved å leve er han. Viss alt anna forsvann og han blei att, ville eg framleis halde fram med å eksistere, og viss alt anna blei att og han blei gjord til inkjes, ville universet bli til ein mektig framand. Eg ville ikkje vere ein del av det.» (Brontë 1847/2019,  s. 117)

Avsluttande spørsmål:
Kvar går grensa mellom å elske nokon og å opphøyre å vere seg sjølv?

Oppmoding!
Lån Stormfulle høgder på biblioteket og les om kva som skjer vidare i forteljinga om Heathcliff og Catherine.

